
Efni: Frumvarp til laga um breytingu á lögum um lax- og silungsveiði, nr. 
61/2006 (minnihlutavernd o.fl.)

Með tölvupósti, dags. 26. janúar 2021, óskaði atvinnuveganefnd Alþingis eftir umsögn 
Landssambands veiðifélaga (hér eftir LV) um frumvarp til laga um breytingu á lögum nr. 
61/2006 um lax- og silungsveiði. Frumvarp sem stefndi að sama markmiði með öðrum leiðum 
var lagt fram á síðasta löggjafarþingi en það náði ekki fram að ganga.

Landssamband veiðifélaga gerir eftirfarandi athugasemdir við frumvarpið eins og það liggur 
fyrir.

A. 2. mgr. 2. gr.

Í 2. mgr. 2. gr. frumvarpsins er notað orðlagið „draga úr veiði frá því sem tíðkast hefur á 
viðkomandi veiðisvæði, nema breytingarnar séu óverulegar.“ Fallast má á að þau markmið sem 
stefnt er að með þessu orðalagi eigi rétt á sér en Landssambandi veiðifélaga þykir orðalagið 
óþarflega takmarkandi. Markmiðið með þessu ákvæði virðist fyrst og fremst vera að koma í 
veg fyrir að hægt sé að friða ár. Þess vegna leggur Landssamband veiðifélaga til að í stað 
framangreindra orða komin orðin: „draga mjög verulega úr veiði frá því sem tíðkast hefur á 
viðkomandi veiðisvæði án þess að fyrir því séu eðlilegar viðskiptalegar ástæður.“ Mikilvægt 
er að orðalagið „mjög verulega“ sé notað því annars getur minnihluti staðið í vegi fyrir 
eðlilegum takmörkunum, t.d. eins og í Laxá í Aðaldal þar sem fækka á stöngum úr 16 í 12. 
Annað dæmi væri breytingar á leyfilegu agni sem geta leitt til þess að verulega dragi úr veiði 
þó tekjur gætu aukist á sama tíma. Ljóst er að það er ekki óveruleg breyting en engu að síður 
getr hún verið mjög æskileg. Í athugasemdum í greinargerð með frumvarpsdrögunum er látið 
nægja að treysta á að tillaga sem byggir á málefnalegum rökum hlyti brautargengi aukins 
meirihluta. Á það er ekki hægt að treysta. Ýmsir hagsmunir, bæði fjárhagslegir og persónulegir, 
geta þar haft áhrif. Sérstaklega þar sem hagsmunir í nábýli, ættartengsl og fjölskyldutengsl í 
sveitum, geta skipt máli. Orðalagið sem Landssamband veiðifélaga leggur hér til myndi tryggja 
að ár yrðu ekki friðaðar eða dregið mjög verulega úr veiði eingöngu af hugsjónum heldur yrðu 
að vera fyrir því viðskiptalegar ástæður.

Í umfjöllun um 2. gr. í frumvarpsdrögunum segir m.a. „Ef félagsmenn telja hættu á ofveiði, en 
ná ekki í gegn tillögu um að draga úr veiði, geta þeir leitast eftir því að Fiskistofa grípi til þeirra 
úrræða sem gert er ráð fyrir í lögunum.“ Og neðar í sömu umfjöllun segir: „Árétta skal að ef 
ágreiningur er uppi um hvort ráðstöfun sé ótilhlýðileg er hægt að beina honum til Fiskistofu



samkvæmt 43. gr. laganna.“ Landssamband veiðifélaga vill benda á að ekki er hægt að leggja 
traust á hið opinbera í þessu sambandi. Það kann að vera að veiðiréttarhafar gætu haft þörf á 
að grípa hraðar inn í en Fiskistofa. Í því sambandi má t.d. benda á málavexti sem lýst er í dómi 
Landsréttar í máli nr. 119/2020 þar sem það tók Fiskistofu u.þ.b. 8 mánuði að komast að 
niðurstöðu.

B. 3. gr.

Ráðherra skipaði nýverið í matsnefnd á grundvelli núgildandi 44. gr. laga um lax- og 
silungsveiði. Landssamband veiðifélaga gerir því ráð fyrir að horfið hafi verið frá þeim 
hugmyndum um breytingu á tilnefningum í nefndina sem birtast í frumvarpinu. Landssamband 
veiðifélag áskilur sér rétt til þess að koma á framfæri athugasemdum við 3. gr. frumvarpsins ef 
ekki hefur verið horfið frá þessum hugmyndum.

Virðingarfyllst,

Elías Blöndal Guðjónsson, 
framkvæmdastj óri.


